
					ఈ పుట అచ్చుదిద్దబడ్డది




	చ.	
మిగుల హితుండు నావలన మేలునుఁ బొందె నితండు నాయెడం

దెగఁ డని ధూర్తు నమ్మి చెడుఁ దెల్లమి సజ్జనశబ్దమాత్రమే

నెగడును గాని యిప్పు డవనిన్ సుజనుం డనువానిఁ గాన ని

మ్ముగ ధనలేశమాత్రమున మోహనిబద్ధము లోక మంతయున్.

	ఉ.	
చాలఁగ నిష్టుఁ డంచు నను శౌర్యమహోద్యమకార్యజాలముల్

మేలుగఁ జేయు నంచును సమీపము పాయక యుండు నట్టి దు

శ్ళీలుని వర్తనం బెఱిఁగి చేరఁగ నిచ్చినఁ జేటు వచ్చు మ

ర్త్యాలికి నంకమధ్యభుజగాంకితసుప్తునిఁ బోల్ప బిట్టుగన్.

	క.	
సనిదానంబున శత్రుఁడు, ననుకూలత లేనినిజకులాంగనమనువున్

వినయంబు లేని మనుజుల, మనుగడ యాసన్నకాలమరణము లెందున్.

	క.	
కర్కశరిపునెడఁ దొలఁగక, మార్కొనఁ దగు సంధి చేసి మఱి కదిసినచోఁ

దార్కొను నతనికి మృత్యువు, కర్కటి గర్భంబు చేతఁ గ్రాఁగినభంగిన్.

	క.	
ఏదోషంబులు నతనికి, నాదిం జేయుటయ కల్గ దని క్రూరాత్ముం

గాదు గదియంగఁ బలుకఁ బ్ప, మాదము మతిమంతు లైనమనుజుల కెల్లన్.

	వ.	
అని యిట్లు హిరణ్యకుండు పలికిన లఘుపతనుం డిట్లనియె.

	క.	
నీనీతివాక్యపద్ధతు, లే నన్నియు వింటి నీకు నిష్టునిఁగా న

న్నీ నెఱిఁ గైకొనకుండిన, నే నశనము దొఱఁగి దేహ మిచ్చట విడుతున్.

	వ.	
అని మఱియును.

	చ.	
కరఁగిన నెల్లలోహములు గ్రక్కునఁ గూడు నిమిత్తమాత్రమై

జరగుటఁ జేసి పక్షిమృగసంతతి గూడు భయంబు లోభమున్

బరఁగుటఁ జేసి మూర్ఖు సులభంబుగఁ గూడు గుణాఢ్యు లైన స

త్పురుషులు సూచినంతటనె పొం దొనరింతురు పో హిరణ్యకా.

	గీ.	
మంటికడవఁబోలె మఱి దుర్జనస్నేహ, మధికశీఘ్రముననె హత్తు విరియుఁ

గనకకలశభాతి గలసజ్జనస్నేహ, మొదవుఁ బగులఁ బడక పదిల మగును.

	వ.	
అని యిట్లు లఘుపతనుండు పలికిన హిరణ్యకుం డిట్లనియె.

	క.	
నే నీకు నెంత చెప్పినఁ, గానిమ్మన కెల్లభంగిఁ గావలె ననుచుం

బూనితి నాయెడ మైత్త్రికి, నేనుం దగ నియ్యకొంటి నెంతయు వేడ్కన్.

	మ.	
ఉపకారం బొకవంకఁ జేయుటయుఁ దా నూహింప సన్మైత్త్రియే

యపకారం బొకవంకఁ జేయుటయుఁ దా నబ్భంగి శత్రుత్వమే

		 ఈ పేజీలో చివరి మార్పు 21 మార్చి 2023న 03:14కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

